
Kirish. Raqamli kompetentlikni faqat baholash uni rivojlantirmaydi: diagnostika 

natijasi talabaning keyingi oʻquv faoliyatini oʻzgartirgandagina kompetentlik oʻsadi. 

DigComp modeli raqamli kompetentlikni besh sohada - axborot va maʻlumotlar 

savodxonligi, kommunikatsiya va hamkorlik, kontent yaratish, xavfsizlik hamda 

muammolarni hal qilish sohalarida ifodalaydi [1], UNESCO yondashuvi esa ularni 

xalqaro taqqoslanadigan indikatorlar bilan oʻlchashni taklif qiladi [2]. Amaliyotda esa 

barcha talabalarga bir xil mazmun beriladi, holbuki ularning boshlangʻich tayyorgarligi 

komponentlar boʻyicha turlicha: talaba axborot bilan ishlashda kuchli, kontent 

yaratishda esa ortda boʻlishi mumkin. 

Shaxsiylashtirilgan adaptiv taʻlim oʻquv mazmunini talabaning joriy natijasiga 

moslashtiradi va oliy taʻlimdagi tadqiqotlarda oʻquv natijalariga ijobiy taʻsiri qayd 

etilgan [3; 4; 5]. Biroq mavjud tizimlar odatda fan bilimiga moslashadi; raqamli 

kompetentlikning alohida komponentlari boʻyicha vaznlangan moslashtirish va 

baholash natijasini oʻquv vaqtini taqsimlashga bevosita bogʻlovchi hisoblash 

mexanizmi yetarli ishlab chiqilmagan. 

Maqsad - raqamli kompetentlikning baholanadigan beshta komponentini (K₁ 

axborot bilan ishlash, K₂ kommunikatsiya va hamkorlik, K₃ kontent yaratish, K₄ 

xavfsizlik, K₅ muammo hal qilish va moslashuvchanlik) adaptiv modullar yordamida 

maqsadli rivojlantirish metodikasini takomillashtirish. Baholash bosqichi avvalgi 

tadqiqotimizdagi formulalarga tayanadi:  

Iᵢⱼ=0,30Tᵢⱼ+0,50Aᵢⱼ+0,20Kᵢⱼ, Kⱼ = (1/5)ΣIᵢⱼ,    (1) 

IKR=0,20K₁+0,15K₂+0,25K₃+0,15K₄+0,25K₅.   (2) 

Metodika. Metodika "diagnostika → adaptiv modul → qayta baholash" siklida 

ishlaydi. Har bir komponent beshta indikator orqali baholanadi; K₁ indikatorlari 

avvalgi tadqiqotdan olingan, K₂–K₅ indikatorlari DigComp kompetensiyalariga mos 

holda taklif etilgan [1; 6]. 

Komponent (vazn) Indikatorlar 

K₁ Axborot bilan ishlash (0,20) 
izlash; manbalarni tanlash; ishonchlilikni baholash; 

maʻlumotlarni tahlil qilish; tizimlashtirish 

K₂ Kommunikatsiya va 

hamkorlik (0,15) 

muloqot vositasini tanlash; resurs almashish; onlayn hamkorlik; 

raqamli muloqot madaniyati; raqamli identiklik 

K₃ Kontent yaratish (0,25) 
kontent yaratish; tahrirlash va qayta ishlash; mualliflik huquqi 

va litsenziya; vizuallashtirish; oddiy avtomatlashtirish 

K₄ Xavfsizlik (0,15) 
qurilmani himoyalash; parol va autentifikatsiya; shaxsiy 

maʻlumotlar; fishingni aniqlash; raqamli farovonlik 

K₅ Muammo hal qilish (0,25) 

nosozliklarni bartaraf etish; vosita tanlash; vositani ijodiy 

qoʻllash; oʻz boʻshliqlarini aniqlash; yangi texnologiyani 

oʻzlashtirish 

 

Modul darajalari. Har bir komponent uchun besh darajali modul yaratiladi. 

Daraja umumiy IKR emas, shu komponentdagi Kⱼ balli boʻyicha belgilanadi, shuning 

uchun talaba K₃ boʻyicha tayanch, K₄ boʻyicha ijodiy modulda ishlashi mumkin. 

 

Daraja Kⱼ ball Modul turi Asosiy faoliyat 

D1 0–39 Tushuntiruvchi 
namunali yechim, qadamma-qadam 

yoʻriqnoma, sodda topshiriq 

D2 40–59 Mustahkamlovchi 
takroriy mashqlar, qoʻshimcha material, 

qisman yoʻnaltirilgan topshiriq 

D3 60–74 Standart amaliy mustaqil amaliy topshiriq, juftlikdagi ish 

D4 75–89 Murakkablashtirilgan 
muammoli vaziyat, kasbiy kontekst, kichik 

loyiha 

D5 90–100 Ijodiy-tadqiqotchilik 
ochiq loyiha, tadqiqot topshirigʻi, 

tengdoshlarga mentorlik 

 

Masalan, K₃ boʻyicha D2 modulida talaba shablon asosida taqdimot tayyorlaydi 

va litsenziya turlari bilan tanishadi; D4–D5 modulida esa interaktiv oʻquv resurs 

yaratib, uni ochiq litsenziya bilan eʻlon qiladi. K₁ boʻyicha D2 modulida manba 

ishonchliligini tekshirish roʻyxati bilan ishlanadi, D4–D5 modulida bir-biriga zid 

manbalar solishtirilib, ochiq maʻlumotlar boʻyicha tahliliy hisobot tayyorlanadi. 

Oʻtish qoidalari. Modul tugagach, shu komponent boʻyicha qayta baholash (Kⱼʻ) 

oʻtkaziladi: 

1. Kⱼʻ keyingi daraja chegarasiga yetsa, talaba shu komponentning keyingi 

daraja moduliga oʻtadi. 

2. Kⱼʻ − Kⱼ < 5 ball boʻlsa, daraja saqlanadi, material formati oʻzgartiriladi 

(matn oʻrniga video yoki amaliy simulyatsiya) va oʻqituvchi maslahati qoʻshiladi. 

3. Kⱼ ≥ 60 boʻlsa-yu, biror indikator Iᵢⱼ < 50 boʻlsa, shu indikatorga qisqa 

mikro-modul beriladi. 

4. Kⱼ ≥ 90 boʻlsa, qoʻshimcha oʻquv vaqti ajratilmaydi; talaba ijodiy loyiha 

va mentorlik rolida ishtirok etadi. 

Bu qoidalar natijani talabaga "qayerdaman, qayerga boryapman, keyingi qadam 

nima" savollariga javob beruvchi fikr-mulohazaga aylantiradi [7]. 

Ustuvorlik indeksi. Komponentlarning vazni turlicha boʻlgani uchun faqat eng 

past balni emas, IKR ga potentsial hissani hisobga olish kerak. IKR = ΣwⱼKⱼ boʻlgani 

sababli Kⱼ ni 100 ga koʻtarish IKR ni wⱼ(100 − Kⱼ) qadar oshiradi. Shu miqdor 

ustuvorlik indeksi sifatida qabul qilindi, umumiy oʻquv vaqti H esa unga proporsional 

taqsimlanadi: 

𝑃𝑗 = 𝑤𝑗 ∙ (100 − 𝐾𝑗), ℎ𝑗 = 𝐻 ∙
𝑃𝑗

∑ 𝑃𝑗
5
𝑖=1

 

Kⱼ≥90 boʻlgan komponentlar uchun hⱼ=0 olinadi, ularning vaqti qolgan 

komponentlarga qayta taqsimlanadi. 

Rivojlanish samaradorligi ΔIKR=IKR_yak-IKR_bos va meʻyorlashtirilgan oʻsish 

bilan baholanadi: 

𝑔 =
𝐼𝐾𝑅𝑦𝑎𝑘 − 𝐼𝐾𝑅𝑏𝑜𝑠

100 − 𝐼𝐾𝑅𝑏𝑜𝑠
 

Nisbiy oʻsish (R) boshlangʻich darajaga bogʻliq, g esa erishish mumkin boʻlgan 

oʻsishning qancha qismi amalga oshganini koʻrsatadi va turli boshlangʻich darajadagi 

talabalarni solishtirish imkonini beradi (g<0,3 - past, 0,3-0,7 - oʻrta, g>0,7 - yuqori 

oʻsish) [8]. 

Modelli hisoblash misoli va tajriba-sinov rejasi. Mexanizmni koʻrsatish uchun 

individual profil olindi: K₁ = 82, K₂ = 76, K₃ = 58, K₄ = 91, K₅ = 64. Bu holda IKR = 

0,20·82 + 0,15·76 + 0,25·58 + 0,15·91 + 0,25·64 = 71,95, yaʻni "oʻrta" daraja (60–74). 

Umumiy bal qaysi komponentda muammo borligini koʻrsatmaydi, ustuvorlik indeksi 

esa buni aniqlaydi. H = 36 soat boʻlganda (K₄ ≥ 90 boʻlgani uchun h₄ = 0): 

 

Kompo

nent 
wⱼ Kⱼ Modul Pⱼ hⱼ, soat 

K₁ 0,20 82 D4 3,60 5 

K₂ 0,15 76 D4 3,60 5 

K₃ 0,25 58 D2 10,50 14 

K₄ 0,15 91 D5 1,35 
0 

(mentorlik) 

K₅ 0,25 64 D3 9,00 12 

 

https://conferns.com/


 Ta'limda raqamli texnologiyalarni tadbiq etishning zamonaviy tendensiyalari va rivojlanish omillari 
 

 https://conferns.com                                                      60-to’plam_1-qism_Noyabr-2026 

 
51 

IKR boʻyicha eng katta oʻsish imkoniyati K₃ va K₅ da (19,5 ball, jami 28,05 ning 

taxminan 70 %), shuning uchun tizim 36 soatning 26 soatini shu ikki komponentga 

yoʻnaltiradi. Barcha komponentlarga teng vaqt (7,2 soatdan) ajratiladigan anʻanaviy 

yondashuvda esa K₃ va K₅ ga atigi 14,4 soat tushar edi. Misol faqat mexanizmni 

tushuntiradi va empirik natija hisoblanmaydi. 

Tajriba-sinov rejasi. Bir yoʻnalishdagi talabalar boshlangʻich IKR boʻyicha 

ekvivalent ikki guruhga ajratiladi: tajriba guruhi adaptiv modullar asosida, nazorat 

guruhi esa bir xil soat hajmida yagona dastur boʻyicha oʻqiydi. Muddat — bir semestr; 

boshlangʻich va yakuniy oʻlchovlar bir xil asbob (Iᵢⱼ formulasi) bilan oʻtkaziladi. 

Guruhlararo farq g koʻrsatkichi boʻyicha mustaqil tanlanmalar testi (t-test yoki Mann–

Uitni), guruh ichidagi oʻzgarish juft taqqoslash testi bilan baholanadi; amaliy ahamiyat 

Koen d orqali aniqlanadi. Gipoteza: tajriba guruhida oʻrtacha g nazorat guruhidagidan 

yuqori boʻladi, farq boshlangʻich bali eng past komponentlarda (Pⱼ katta) eng yaqqol 

namoyon boʻladi. 

Xulosa. Baholash natijalarini taʻlim jarayonini boshqaruvchi mexanizmga 

aylantirish uchun beshta komponent boʻyicha besh darajali modullar tizimi, 

darajalararo oʻtish qoidalari va ustuvorlik indeksi asosida vaqtni taqsimlash tartibi 

taklif etildi. Modul darajasining umumiy IKR emas, komponent bali boʻyicha 

belgilanishi trayektoriyani individual qiladi, ustuvorlik indeksi esa vaqtni IKR ga eng 

koʻp hissa qoʻshishi mumkin boʻlgan komponentlarga yoʻnaltiradi. Vaznlar, daraja 

chegaralari va indikatorlar ishonchliligi tajriba-sinov natijalari asosida aniqlashtiriladi. 

